
Annotatsiya 

Maqolada oliy taʼlim muassasalarining mintaqaviy bioiqtisodiyotni 

rivojlantirishdagi roli Buxoro davlat universitetining “Yashil iqtisodiyot va biznes” 

kafedrasi misolida oʻrganildi. Tadqiqotda kafedraning kadrlar tarkibi, toʻrtta taʼlim 

dasturi va strategik rivojlanish hujjatlari tahlil qilindi. Keys tadqiqoti, kontent tahlili va 

SWOT tahlili qoʻllanildi. Ilmiy darajali oʻqituvchilar ulushi 54,5 foizni, oʻrganilgan 65 

ta fan orasida yashil va bioiqtisodiy mazmunli fanlar ulushi 52,3 foizni tashkil etdi. 

Taʼlim, tadqiqot va innovatsion hamkorlikni bogʻlovchi konseptual model ishlab 

chiqildi. Kadrlar tayyorlash, taʼlim dasturlarini kengaytirish va mahalliy korxonalar 

bilan hamkorlikni rivojlantirish yoʻnalishlari belgilandi. Natijalar asosida 2026-2030-

yillarga moʻljallangan rejaviy koʻrsatkichlar tizimlashtirildi hamda kafedraning 

hududiy rivojlanishdagi ishtirokini kuchaytirishga qaratilgan amaliy takliflar 

shakllantirildi. 

Kalit soʻzlar: mintaqaviy bioiqtisodiyot, oliy taʼlim, yashil iqtisodiyot, ilmiy 

salohiyat, oʻquv rejalari, hududiy hamkorlik, SWOT tahlili. 

Аннотация 

В статье была изучена роль вузов в развитии региональной биоэкономики 

на примере кафедры «Зелёная экономика и бизнес» Бухарского 

государственного университета. Исследование охватило кадровый состав, 

четыре образовательные программы и документы стратегического развития 

кафедры. Были применены исследование случая, контент-анализ и SWOT-

анализ. Доля преподавателей с учёными степенями составила 54,5%, доля 

дисциплин экологической и биоэкономической направленности среди 65 

рассмотренных предметов достигла 52,3%. Была разработана концептуальная 

модель взаимодействия образования, исследований и инноваций. Были 

определены направления подготовки кадров, расширения образовательных 

программ и сотрудничества с предприятиями. На основе результатов были 

систематизированы плановые показатели на 2026-2030 годы и сформулированы 

практические предложения по усилению участия кафедры в региональном 

развитии. 

Ключевые слова: региональная биоэкономика, высшее образование, 

зелёная экономика, научный потенциал, учебные планы, региональное 

сотрудничество, SWOT-анализ. 

Abstract 

The article examined universitiesʼ role in regional bioeconomy development 

through Bukhara State Universityʼs Green Economy and Business Department. The 

study covered staffing, four educational programmes and departmental strategic 

documents. Case study, content analysis and SWOT analysis were applied. Staff 

holding scientific degrees accounted for 54.5%, while green and bioeconomy subjects 

represented 52.3% of the 65 courses examined. A conceptual model linking education, 

research and innovation was developed. Priorities were identified for staff 

development, programme expansion and cooperation with local enterprises. Planned 

indicators for 2026-2030 were systematised, and practical proposals were formulated 

to strengthen the departmentʼs contribution to sustainable regional development. 

Keywords: regional bioeconomy, higher education, green economy, scientific 

capacity, educational programmes, regional cooperation, SWOT analysis. 

KIRISH 

Jahon iqtisodiyotida bioiqtisodiyot - qayta tiklanuvchi biologik resurslarni ishlab 

chiqarish, ulardan oqilona foydalanish va ularni oziq-ovqat, yem-xashak, 

biomahsulotlar hamda bioenergiyaga aylantirish bilan bogʻliq iqtisodiy faoliyat - 

barqaror rivojlanishning ustuvor yoʻnalishlaridan biriga aylandi. Yevropa Ittifoqining 

yangilangan bioiqtisodiyot strategiyasi [7], Iqtisodiy hamkorlik va taraqqiyot 

tashkilotining (OECD) hisobotlari [11] hamda BMTning Barqaror rivojlanish 

maqsadlari (SDG 2, 7, 12, 13, 15) bioiqtisodiyotni iqlim oʻzgarishiga qarshi kurashning 

va resurs samaradorligini oshirishning muhim vositasi sifatida eʼtirof etadi. Sirkulyar 

bioiqtisodiyot esa bioiqtisodiyot va sirkulyar iqtisodiyot tamoyillarining uygʻunlashuvi 

boʻlib, biomassadan «kaskadli» foydalanish, chiqindilarni qayta ishlash va mahsulot 

hayotiy siklini uzaytirishni nazarda tutadi [12]. 

Oʻzbekiston Respublikasida ham ushbu yoʻnalishga eʼtibor kuchaymoqda. 

“Oʻzbekiston - 2030” strategiyasi, 2019-2030 yillarga moʻljallangan «yashil» 

iqtisodiyotga oʻtish strategiyasi [15] hamda Buxoro viloyatini ijtimoiy-iqtisodiy 

rivojlantirish dasturlari resurs tejovchi texnologiyalarni joriy etish, agrosanoat 

chiqindilarini qayta ishlash va qayta tiklanuvchi energiya manbalarini rivojlantirishni 

ustuvor vazifa sifatida belgilagan. Buxoro viloyati - paxtachilik, chorvachilik, 

bogʻdorchilik, shuningdek, neft-gaz va toʻqimachilik sanoati rivojlangan hudud 

sifatida - biomassa resurslari boʻyicha katta salohiyatga ega, biroq ushbu salohiyatdan 

foydalanish darajasi past boʻlib qolmoqda. 

Bioiqtisodiyotga oʻtish faqat texnologik yoki investitsion masala emas. Xalqaro 

tajriba shuni koʻrsatadiki, bioiqtisodiyot “bilimga asoslangan” iqtisodiyot boʻlib, uning 

rivojlanishi malakali kadrlar, ilmiy tadqiqotlar va innovatsion ekotizimga bevosita 

bogʻliq [1]. Aynan shu oʻrinda oliy taʼlim muassasalarining roli hal qiluvchi ahamiyat 

kasb etadi: ular nafaqat mutaxassislar tayyorlaydi, balki hududiy siyosatni ilmiy 

asoslash, korxonalarga texnologik va iqtisodiy konsalting berish hamda xalqaro 

bilimlarni mahalliy sharoitga moslashtirish vazifalarini ham bajaradi [4]. 

Mazkur maqolaning maqsadi - mintaqaviy sirkulyar bioiqtisodiyotni 

rivojlantirishda OTMning rolini konseptual va empirik jihatdan asoslash hamda 

Buxoro davlat universitetining “Yashil iqtisodiyot va biznes” kafedrasi misolida ushbu 

rolni amalga oshirishning hozirgi holati, muammolari va istiqbollarini aniqlashdir. 

Tadqiqot vazifalari: (1) OTM-mintaqaviy bioiqtisodiyot oʻzaro taʼsirining nazariy 



2026-YIL 24-25-SENTABR MAXSUS SON  

  

WWW.MARKETINGJOURNAL.UZ 200 

 

   ILMIY, AMALIY VA OMMABOP JURNAL  

 

asoslarini umumlashtirish; (2) kafedra kadrlar salohiyati va oʻquv rejalari mazmunini 

bioiqtisodiyot nuqtai nazaridan tahlil qilish; (3) SWOT-tahlil asosida strategik 

ustuvorliklarni belgilash; (4) 2026-2030-yillarga moʻljallangan maqsadli 

koʻrsatkichlar va amaliy tavsiyalarni ishlab chiqish. 

ADABIYOTLAR SHARHI 

Oliy taʼlim muassasalarining mintaqaviy bioiqtisodiyotni rivojlantirishdagi oʻrni 

universitet, ishlab chiqarish va davlat oʻrtasidagi hamkorlik bilan bogʻliq. “Uch spiral” 

modelida universitet bilim va texnologiyalarni yaratadigan, korxonalar ularni 

amaliyotga tatbiq etadigan, davlat esa hamkorlik uchun institutsional sharoit 

shakllantiradigan ishtirokchi sifatida talqin qilingan [6]. Ushbu yondashuv 

universitetning hududiy rivojlanishdagi vazifalarini taʼlim bilan cheklamasdan, 

tadqiqot va innovatsion faoliyat bilan birgalikda oʻrganishga asos boʻladi. “Besh 

spiral” modelida bu munosabatlarga fuqarolik jamiyati va tabiiy muhit ham kiritilgan. 

Natijada bilim yaratish va innovatsiyalarni joriy etish jarayonlari ekologik barqarorlik 

bilan bogʻlangan [2]. 

Universitetning tashkiliy imkoniyatlari tadbirkor universitet konsepsiyasida 

yoritilgan. Unda boshqaruvni takomillashtirish, moliyalashtirish manbalarini 

kengaytirish va tashqi hamkorlikni rivojlantirish universitet faoliyatini yangilashning 

muhim shartlari sifatida koʻrsatilgan [3]. Universitetning “uchinchi missiyasi” 

boʻyicha tizimli sharhda esa taʼlim va ilmiy tadqiqot natijalarini jamiyat hamda 

iqtisodiyot ehtiyojlariga yoʻnaltirish masalalari umumlashtirilgan [4]. Bu qarashlar 

bioiqtisodiyot yoʻnalishidagi kafedralarning korxonalar bilan qoʻshma tadqiqotlar, 

maslahat xizmatlari va bilimlar transferini tashkil etishdagi oʻrnini tushuntirishga 

yordam beradi. 

Bioiqtisodiyotga oid adabiyotlar tahlilida biotexnologik, bioresurs va bioekologik 

yondashuvlar ajratilgan [1]. Ularning farqlanishi ushbu soha uchun kadrlar 

tayyorlashda texnologik, iqtisodiy va ekologik bilimlarni uygʻunlashtirish zarurligini 

koʻrsatadi. Yevropa bioiqtisodiyoti boʻyicha tadqiqotda ham rivojlanish jarayoni ilmiy 

bilimlar, innovatsiyalar va turli ishtirokchilar hamkorligi bilan bogʻliq holda koʻrib 

chiqilgan [10]. 

Yashil iqtisodiyot, sirkulyar iqtisodiyot va bioiqtisodiyot tushunchalarining 

qiyosiy tahlili ularning umumiy maqsadlari bilan birga mazmuniy farqlari ham 

mavjudligini koʻrsatgan [5]. Shu sababli oʻquv rejalarini baholashda ekologiyaga oid 

barcha fanlarni bevosita bioiqtisodiyot fanlari sifatida hisoblashdan saqlanish, 

tasniflash mezonlarini aniq belgilash muhim. Sirkulyar bioiqtisodiyotga bagʻishlangan 

tadqiqotda biomassadan bosqichma-bosqich foydalanish, resurslar aylanishi va 

bioiqtisodiy klasterlarning oʻrni yoritilgan [12]. Bu yondashuv taʼlim mazmunini 

hududdagi agrosanoat va qayta ishlash korxonalari ehtiyojlari bilan bogʻlash uchun 

nazariy asos beradi. 

Universitetlarda barqaror rivojlanishni oʻqitishga oid tadqiqotlarda tegishli 

tamoyillarni taʼlim jarayoniga izchil kiritish masalalari oʻrganilgan [8]. Universitet 

tizimiga yaxlit yondashuv esa barqarorlikni oʻquv dasturlari, tadqiqotlar va muassasa 

boshqaruvi doirasida birgalikda rivojlantirishga eʼtibor qaratgan [9]. 

Koʻrib chiqilgan adabiyotlar universitetlarning bioiqtisodiyotdagi vazifalarini 

tushuntiradi. Ushbu tadqiqotda esa bu yondashuvlar Buxoro davlat universitetining 

“Yashil iqtisodiyot va biznes” kafedrasi darajasida qoʻllanib, kadrlar tarkibi, oʻquv 

fanlari mazmuni va hududiy hamkorlik imkoniyatlari oʻzaro bogʻliq holda baholandi. 

METODOLOGIYA 

Tadqiqot keys-stadi (case study) dizayni asosida oʻtkazildi; tadqiqot obyekti 

sifatida Buxoro davlat universitetining “Yashil iqtisodiyot va biznes” kafedrasi (2026-

yil sentyabrgacha - “Yashil iqtisodiyot va agrobiznes” kafedrasi) tanlandi. Kafedra 

tanloviga asos - uning bevosita bioiqtisodiyot, yashil iqtisodiyot, logistika va biznesni 

boshqarish yoʻnalishlarida bakalavr va magistr kadrlar tayyorlashi hamda 2026/2027 

oʻquv yilidan boshlab strategik qayta shakllanish jarayonini boshlaganligidir. 

Tadqiqotning nazariy asosi sifatida “uch spiral” modeli va “bilimlar uchburchagi” 

(taʼlim - tadqiqot - innovatsiya) konsepsiyasi qabul qilindi. Ularga tayangan holda 

OTMning mintaqaviy bioiqtisodiyotdagi rolini aks ettiruvchi konseptual model ishlab 

chiqildi (1-rasm). Modelda OTMning uchta asosiy funksiyasi uchta hududiy hamkor 

guruhi - hududiy boshqaruv organlari (Buxoro viloyati Ekologiya va iqlim oʻzgarishi 

boshqarmasi), agrobiznes va sanoat korxonalari hamda xalqaro hamkorlar - bilan ikki 

tomonlama aloqada koʻrsatilgan. 

 
1-rasm. OTMning mintaqaviy sirkulyar bioiqtisodiyotni rivojlantirishdagi 

roli: konseptual model1 
 

Empirik maʼlumotlar quyidagi manbalardan toʻplandi: (a) kafedraning 2026/2027 

oʻquv yili uchun professor-oʻqituvchilar tarkibi toʻgʻrisidagi maʼlumotlar; (b) 

61010400 “Logistika” va 60410900 “Biznesni boshqarish” bakalavriat yoʻnalishlari 

hamda 70310109 “Bioiqtisodiyot” va 70410901 “Biznesni boshqarish” magistratura 

 
1 Manba: muallif ishlanmasi. 

mutaxassisliklarining 2026/2027 oʻquv yili oʻquv rejalari; (v) kafedraning 2026-2030-

yillarga moʻljallangan strategik rivojlanish rejasi va 2026/2027 oʻquv yili ish rejasi; (g) 

Oliy taʼlim, fan va innovatsiyalar vazirligining oliy taʼlim yoʻnalishlari va 

mutaxassisliklari klassifikatoriga kiritilgan oʻzgartirishlar. 

Maʼlumotlarni tahlil qilishda uchta usul qoʻllanildi. Birinchidan, kadrlar 

salohiyati tahlilida oliy taʼlim tizimida umumqabul qilingan “ilmiy salohiyat” 

koʻrsatkichi - ilmiy darajaga ega professor-oʻqituvchilarning umumiy shtat tarkibidagi 

ulushi - hisoblandi. Ikkinchidan, oʻquv rejalarining kontent-tahlili amalga oshirildi: har 

bir oʻquv rejadagi fanlar (majburiy va kafedra profiliga mos tanlov fanlari) 

“yashil/bioiqtisodiy mazmunli” va “boshqa” toifalarga ajratildi. Fan 

“yashil/bioiqtisodiy mazmunli” deb tasniflanishi uchun uning nomi yoki maqsadida 

bioiqtisodiyot, yashil iqtisodiyot, sirkulyar iqtisodiyot, barqaror rivojlanish, ESG, 

atrof-muhit, agrobiznes, ekodizayn yoki qayta tiklanuvchi resurslar bilan bogʻliq 

mazmun aks etgan boʻlishi mezon qilib olindi. Uchinchidan, kafedraning ichki va 

tashqi muhiti SWOT-tahlil yordamida baholandi va maqsadli koʻrsatkichlar (KPI) 

2026-2030-yillar kesimida tizimlashtirildi. 

Tadqiqotning cheklovlari: birgina kafedra keysi tahlil qilinganligi sababli natijalar 

umumlashtirish uchun emas, balki analitik va metodik namuna sifatida xizmat qiladi; 

2027-2030-yillar koʻrsatkichlari rejaviy xarakterga ega boʻlib, kelgusida faktik 

maʼlumotlar bilan solishtirilishi lozim. 

TAHLIL VA NATIJALAR 

2026/2027 oʻquv yili holatiga koʻra kafedra ikkita bakalavriat yoʻnalishi va ikkita 

magistratura mutaxassisligi boʻyicha kadrlar tayyorlaydi (1-jadval). “Agrobiznes” 

yoʻnalishi boʻyicha oxirgi bitiruvchilar 2025/2026 oʻquv yilida chiqarilgan boʻlib, bu 

kafedraning “yashil iqtisodiyot va biznes” profiliga qayta yoʻnaltirilishi uchun 

imkoniyat yaratdi. Ayni paytda Oliy taʼlim yoʻnalishlari klassifikatoriga kiritilgan 

oʻzgartirishlar kafedra profiliga bevosita mos keluvchi toʻrtta yangi yoʻnalishni ochish 

imkoniyatini beradi. 

1-jadval 

Kafedraning mavjud va istiqbolli taʼlim yoʻnalishlari1 

№ 
Yoʻnalish / 

mutaxassislik 
Klassifikator kodi Daraja Holati 

1 Logistika 61010400 Bakalavriat Amalda 

2 Biznesni boshqarish 60410900 Bakalavriat Amalda 

3 Bioiqtisodiyot 70310109 Magistratura Amalda 

4 Biznesni boshqarish 70410901 Magistratura Amalda 

5 Agrobiznes - Bakalavriat 2025/26 da yakunlangan 

6 Yashil iqtisodiyot 60411800 Bakalavriat Ochish rejalashtirilgan 

7 Sirkulyar iqtisodiyot 70410112 Magistratura Ochish rejalashtirilgan 

8 
Yashil loyihalar 

boshqaruvi 
70410806 Magistratura Ochish rejalashtirilgan 

9 Barqaror rivojlanish 70420210 Magistratura Ochish rejalashtirilgan 

 
 

1 Manba: muallif ishlanmasi. 

1-jadvalda kafedra istiqbolda taʼlim portfelini 4 tadan 8 ta yoʻnalishga 

kengaytirish imkoniyatiga ega. Bu - bir tomondan, mintaqaviy mehnat bozorining 

yashil iqtisodiyot, sirkulyar ishlab chiqarish va barqaror rivojlanish boʻyicha 

mutaxassislarga boʻlgan ehtiyojiga javob bersa, ikkinchi tomondan, kafedra oldiga 

ilmiy salohiyat va oʻquv-uslubiy taʼminot boʻyicha jiddiy talablar qoʻyadi. 

Kafedra shtat tarkibi 11 nafar professor-oʻqituvchidan iborat: 1 nafar fan doktori 

(DSc, professor), 5 nafar falsafa doktori (PhD) yoki fan nomzodi (dotsent va katta 

oʻqituvchilar) va 5 nafar ilmiy darajasiz oʻqituvchi (2-rasm). Shunga koʻra ilmiy 

salohiyat koʻrsatkichi 6/11 = 54,5 foizni tashkil etadi. 

 
2-rasm. Kafedra professor-oʻqituvchilarining ilmiy daraja boʻyicha tarkibi 

(2026/2027 oʻquv yili)1 
 

Ushbu koʻrsatkich Oʻzbekiston oliy taʼlim tizimi uchun oʻrtacha darajaga yaqin 

boʻlsa-da, toʻrtta yangi yoʻnalishni, ayniqsa magistratura mutaxassisliklarini ochish 

uchun yetarli emas: amaldagi meʼyoriy talablarga koʻra magistratura mutaxassisligini 

ochish uchun profilli ilmiy darajali oʻqituvchilar ulushi sezilarli yuqori boʻlishi lozim. 

Bundan tashqari, kafedrada sirkulyar iqtisodiyot, biomassani qayta ishlash iqtisodiyoti, 

yashil moliya va ESG-menejment kabi tor mutaxassislik boʻyicha tayyorlangan kadrlar 

yetishmaydi. Demak, kadrlar salohiyatini oshirish - kafedraning mintaqaviy 

bioiqtisodiyotdagi rolini kuchaytirishning birlamchi sharti hisoblanadi. 

Oʻquv rejalarining kontent-tahlili toʻrtta dastur boʻyicha kafedra tomonidan 

oʻqitiladigan va 2026/2027 oʻquv yilida oʻquv dasturlari ishlab chiqilgan fanlarni 

qamrab oldi (2-jadval, 3-rasm). 

 

 
1 Manba: muallif ishlanmasi. 

2-jadval 

Oʻquv rejalarida yashil/bioiqtisodiy mazmunli fanlarning ulushi,  

(2026/2027 oʻquv yili)1 

Taʼlim 

dasturi 

Tahlil 

qilingan 

fanlar 

soni 

Yashil/bioiqtisodiy 

mazmunli fanlar 

Ulushi, 

foizda 
Namunalar 

Logistika 

(bakalavr) 
24 9 37,5 

Yashil iqtisodiyot; Sirkulyar 

iqtisodiyot; Barqaror rivojlanish 

iqtisodiyoti; Tejamkor logistika; 

Agrobiznesni tashkil etish 

Biznesni 

boshqarish 

(bakalavr) 

17 11 64,7 

ESG strategiyasi; Yashil moliya va 

investitsiyalar; Yashil marketing va 

sirkulyar brending; Qiymat zanjiri 

va ekodizayn 

Bioiqtisodiyot 

(magistratura) 
12 10 83,3 

Bioiqtisodiy rivojlanish va siyosat; 

Aqlli qishloq xoʻjaligi; Atrof-muhit 

iqtisodiyoti; Sirkulyar iqtisodiyot; 

Biomahsulotlar bozori 

Biznesni 

boshqarish 

(magistratura) 

12 4 33,3 

Barqaror taʼminot zanjiri; Sirkulyar 

biznes modellari; Korporativ 

barqarorlik va ESG; Yashil moliya 

Jami 65 34 52,3 - 

 

 
3-rasm. Taʼlim dasturlari kesimida yashil/bioiqtisodiy mazmunli fanlar 

ulushi2 
 

Tahlil natijalari uch muhim xulosaga olib keladi. Birinchidan, “Bioiqtisodiyot” 

magistratura dasturi oʻz nomiga toʻla mos keladi - fanlarning 83,3 foizi bevosita 

 
1 Manba: muallif ishlanmasi. 
2 Manba: muallif ishlanmasi. 

bioiqtisodiyot mazmuniga ega. Ikkinchidan, bakalavriat dasturlarida yashil komponent 

asosan tanlov fanlari hisobiga shakllangan: “Biznesni boshqarish” yoʻnalishida kafedra 

profiliga mos tanlov fanlarining barchasi (ESG strategiyasi, yashil moliya, sirkulyar 

brending, ekodizayn) yashil mazmunga ega boʻlsa, majburiy fanlarda bunday mazmun 

cheklangan. Uchinchidan, “Logistika” (37,5 foiz) va “Biznesni boshqarish” 

magistraturasi (33,3 foiz) dasturlarida yashil komponentni kuchaytirish zaxirasi 

mavjud - xususan, yashil logistika, uglerod izini hisoblash, barqaroror taʼminot zanjiri 

kabi fanlarni majburiy blokka kiritish orqali. 

Kafedra oʻqitadigan 65 ta fanning 34 tasi (52,3 foiz) yashil/bioiqtisodiy 

mazmunga ega boʻlib, bu kafedraning “yashil iqtisodiyot” profiliga qayta 

yoʻnaltirilishi amalda boshlanganini koʻrsatadi. Shu bilan birga, oʻquv dasturlari Top-

300 xalqaro universitetlarning tegishli kurslari (Wageningen University, MIT, Oxford, 

TU Delft va boshqalar) asosida takomillashtirilgani ularning xalqaro standartlarga 

mosligini oshiradi. 

Kafedraning mintaqaviy bioiqtisodiyotni rivojlantirishdagi rolini kuchaytirish 

nuqtayi nazaridan ichki va tashqi muhit omillari 3-jadvalda umumlashtirilgan. 

3-jadval 

Kafedraning SWOT-tahlili1 
Kuchli tomonlar (S) Zaif tomonlar (W) 

− Bioiqtisodiyot boʻyicha amaldagi 

magistratura dasturi (yashil fanlar ulushi 

83,3%) 

− DSc darajali rahbar, turizm va mintaqaviy 

iqtisodiyot boʻyicha ilmiy maktab 

− Oʻquv dasturlarining Top-300 OTM kurslari 

asosida yangilanganligi 

− Erasmus+ ESGCA loyihasida ishtirok 

− Kafedra xodimlarining hududiy forum va 

tadbirlarni tashkil etishdagi tajribasi 

− Ilmiy salohiyatning 54,5% darajasida 

ekanligi 

− Tor ixtisoslikdagi (sirkulyar iqtisodiyot, 

yashil moliya, biomassa iqtisodiyoti) kadrlar 

yetishmasligi 

− Scopus/WoS bazalaridagi nashrlar sonining 

cheklanganligi 

− Kafedraning korxonalar bilan xoʻjalik 

shartnomalari va patent faoliyatining sustligi 

− Ingliz tilida oʻqitiladigan fanlarning kamligi 

Imkoniyatlar (O) Tahdidlar (T) 

− Klassifikatorda toʻrtta yangi yashil 

yoʻnalishning mavjudligi 

− “Oʻzbekiston - 2030” va yashil iqtisodiyotga 

oʻtish strategiyasi doirasidagi davlat 

buyurtmasi 

− Buxoro viloyati Ekologiya va iqlim 

oʻzgarishi boshqarmasi bilan hamkorlik 

− Xalqaro bioiqtisodiyot forumlari, EBUA va 

boshqa xalqaro tarmoqlar 

− Agrosanoat va toʻqimachilik 

korxonalarining chiqindilarni qayta ishlashga 

boʻlgan ehtiyoji 

− Boshqa OTMlar bilan yashil yoʻnalishlar 

boʻyicha raqobatning kuchayishi 

− Malakali kadrlarning xususiy sektor va 

xorijga oqib ketishi 

− Yangi yoʻnalishlarga abituriyentlar 

talabining noaniqligi 

− Oʻquv-uslubiy taʼminot va laboratoriya 

bazasini yaratish uchun moliyaviy resurslarning 

cheklanganligi 

 

 
1 Manba: muallif ishlanmasi. 

SWOT-tahlil kafedra uchun “SO” (kuchli tomonlar orqali imkoniyatlardan 

foydalanish) va “WO” (imkoniyatlar hisobiga zaif tomonlarni bartaraf etish) 

strategiyalarini ustuvor deb belgilashga asos beradi: amaldagi bioiqtisodiyot 

magistraturasi va xalqaro loyiha tajribasiga tayanib yangi yoʻnalishlarni ochish, shu 

asosda ilmiy darajali kadrlarni jalb etish va tayyorlash. 

Kafedraning strategik rivojlanish rejasida belgilangan va mazkur tadqiqot 

doirasida tizimlashtirilgan asosiy maqsadli koʻrsatkichlar 4-jadvalda keltirilgan; ilmiy 

salohiyat va Scopus nashrlari boʻyicha trayektoriya 4-rasmda aks ettirilgan. 

4-jadval 

Kafedraning 2026-2030-yillarga moʻljallangan asosiy maqsadli 

koʻrsatkichlari (KPI)1 

Koʻrsatkich 
2026-yil 

(bazaviy) 
2027-yil 2028-yil 2029-yil 2030-yil 

Ilmiy salohiyat, foizda 54,5 60 67 73 80 

Professor-oʻqituvchilar soni 11 13 15 17 18 

Scopus/WoS maqolalari (yillik), dona 4 6 9 12 15 

Ochilgan yangi taʼlim yoʻnalishlari 

(jamlanma) 
0 1 2 3 4 

Yashil/bioiqtisodiy mazmunli fanlar 

ulushi, foizda 
52,3 58 63 68 72 

Patent/mualliflik guvohnomalari 

(jamlanma) 
1 3 5 7 10 

Korxonalar bilan xoʻjalik 

shartnomalari, dona 
- 2 3 5 6 

Xalqaro hamkorlik bitimlari 

(jamlanma) 
1 3 5 7 9 

 

 
4-rasm. Ilmiy salohiyat va Scopus nashrlari boʻyicha maqsadli trayektoriya 

(2026-2030 yillar)2 
 

1 Manba: muallif ishlanmasi. 
2 Manba: muallif ishlanmasi. 

4-jadval va 4-rasmdan koʻrinadiki, kafedra 2030-yilga qadar ilmiy salohiyatni 

25,5 foiz punktga oshirib, 80 foizga yetkazishni, shuningdek Scopus/WoS bazalaridagi 

yillik nashrlar sonini qariyb 4 baravarga koʻpaytirishni maqsad qilgan. Ushbu 

koʻrsatkichlarga erishish uchun yiliga kamida 1-2 nafar PhD himoyasi, DSc/PhD 

darajali mutaxassislarni tashqaridan jalb etish hamda yosh oʻqituvchilarni tayanch 

doktoranturaga yoʻnaltirish talab etiladi. Yangi yoʻnalishlarni bosqichma-bosqich 

(2027-yil - “Yashil iqtisodiyot” bakalavriati; 2028-2030-yillar - uchta magistratura 

mutaxassisligi) ochish kadrlar salohiyati oʻsishi bilan muvofiqlashtirilgan. 

XULOSA VA TAKLIFLAR 

Tadqiqot natijalari shuni koʻrsatadiki, oliy taʼlim muassasasi, xususan, uning 

profilli kafedrasi mintaqaviy sirkulyar bioiqtisodiyotni rivojlantirishda uchta oʻzaro 

bogʻliq funksiya - malakali kadrlar tayyorlash, ilmiy-tadqiqot va innovatsion transfer - 

orqali faol ishtirok etishi mumkin va lozim. Buxoro davlat universiteti “Yashil 

iqtisodiyot va biznes” kafedrasi misoli shuni tasdiqlaydiki, kafedra profilini yashil 

iqtisodiyot va bioiqtisodiyot tomon qayta yoʻnaltirish oʻquv rejalari darajasida amalda 

boshlangan (yashil mazmunli fanlar ulushi - 52,3 foiz; magistraturada - 83,3 foiz), 

biroq kadrlar salohiyati (54,5 foiz) va innovatsion faoliyat (patentlar, xoʻjalik 

shartnomalari) boʻyicha sezilarli zaxiralar mavjud. 

Tahlil asosida quyidagi takliflar ishlab chiqildi: 

1. Kafedra taʼlim portfelini klassifikatorda mavjud toʻrtta yangi yoʻnalish 

(60411800 “Yashil iqtisodiyot”, 70410112 “Sirkulyar iqtisodiyot”, 70410806 “Yashil 

loyihalar boshqaruvi”, 70420210 “Barqaror rivojlanish”) hisobiga bosqichma-bosqich 

kengaytirish, bunda har bir yoʻnalish uchun hududiy mehnat bozori ehtiyojini oldindan 

oʻrganish. 

2. Ilmiy salohiyatni 2030-yilga qadar 80 foizga yetkazish maqsadida kafedra yosh 

oʻqituvchilari uchun maqsadli doktorantura rejasini tuzish, sirkulyar iqtisodiyot, yashil 

moliya va biomassa iqtisodiyoti boʻyicha ixtisoslashgan mutaxassislarni jalb etish. 

3. “Logistika” bakalavriati va “Biznesni boshqarish” magistraturasi oʻquv 

rejalarida yashil komponentni majburiy fanlar hisobiga kuchaytirish (yashil logistika, 

uglerod izini hisoblash, barqaror taʼminot zanjiri menejmenti). 

4. Buxoro viloyati Ekologiya va iqlim oʻzgarishi boshqarmasi hamda agrosanoat, 

toʻqimachilik korxonalari bilan hududiy biomassa resurslarini inventarizatsiya qilish 

va qayta ishlash boʻyicha qoʻshma amaliy tadqiqotlar va xoʻjalik shartnomalarini 

yoʻlga qoʻyish. 

5. Erasmus+ ESGCA loyihasi va xalqaro bioiqtisodiyot forumi platformasidan 

foydalangan holda Yevropa va Markaziy Osiyo universitetlari bilan qoʻshma 

magistratura dasturlari, oʻqituvchilar almashinuvi va qoʻshma nashrlar boʻyicha 

hamkorlikni institutsionallashtirish. 

6. Kafedra huzurida “Sirkulyar bioiqtisodiyot” ilmiy-amaliy laboratoriyasi (yoki 

markazini) tashkil etish va uni talabalar startaplari, patent faoliyati hamda korxonalarga 

konsalting xizmatlari koʻrsatish markazi sifatida rivojlantirish. 

Taklif etilgan konseptual model va tahlil metodikasi Oʻzbekistonning boshqa 

mintaqalaridagi OTMlar hamda shunga oʻxshash kafedralar uchun ham qoʻllanilishi 

mumkin. Kelgusi tadqiqotlar hududiy biomassa resurslari salohiyatini miqdoriy 

baholash, bitiruvchilar bandligi va ish beruvchilar qoniqishini oʻrganish hamda rejaviy 

koʻrsatkichlarning faktik bajarilishini monitoring qilishga qaratilishi maqsadga 

muvofiq. 

